
Sankt Nikolaus vart fødd ca 280 år etter Kristus. Det finst  ikkje så mykje historiske fakta om han i dag, anna enn at han vart fødd i ein liten landsby som då heitte Patara i ein gresk provins Lykia. 
Han vart katolsk Biskop kring år 300 i byen Myra i Lilleasia. I dag heiter dette området Antalya og ligg i Tyrkia. Han døydde kring år 345 og vart gjort til helgen frå 500-talet. Dette var fordi han var svært gåvmild og hadde eit hjarte for menneske i vanskelege situasjonar. 
Det er fortalt mange legender om St. Nikolaus.
Det er sagt at han vaks opp i ein kristen og velståande familie, og det mangla ikkje noko i oppveksten. Vesle Nikolaus såg frå tidleg alder at foreldra stilte opp for folk som trong hjelp. Han lærte tidleg å dele då han skjøna at ikkje alle gutar og jenter han møtte hadde det like godt som seg sjølv. Han var audmjuk og sette seg ikkje høgare enn dei.
[bookmark: _GoBack]Foreldra til Nikolaus døydde truleg av pest medan han var ein ung vaksen og hadde flytta inn på eit kloster for utdanne seg til prest. Morbroren hans, som også heitte Nikolas og på den tida sjølv var biskop av Myra, fekk rollen som forelder for den sørgande Nikolaus. Då onkelen sjølv døydde etter nokre år, reiste Nikolaus til Egypt på pilegrimstur. Då han kom tilbake vart han gjort til biskop.
Som prest møtte han mange folk. Nokre var fattige og han ville hjelpe så mange  han kunne. Han delte av den store formuen han fekk etter foreldra og onkelen. Han vil ikkje at noko skulle vite kvar desse gåvene kom frå, og han gav dei difor i løyndom. Han venta til det var mørkt og kasta posar med gullmyntar til dei han viste trong hjelp. Dette kan vere grunnlaget for den amerikanske tradisjonen med Santa Claus som firer seg ned gjennom pipa midt på natta for å levere julegåver til familiane. 
Nikolaus hadde ikkje berre eit varmt hjarte, han hadde også stor rettferdssans. Som biskop var han ein mektig mann, og han brukte makta til å yte rettferd for folk som vart behandla urett. Ofte vart han kontakta av både soldatar, vanlege og ofte fattige menneske når det vart gjort urett mot dei. Han utfordra både guvernørar og romerske offiserar for å ta dei i forsvar og yte rettferd.
St. Nikolaus vert minna 6. desember, og dagen vert feira i mange land.
Han er skytshelgen for fattige, pilegrimar, seglarar, og mest av alt barn.

